	በአማራ ብሔራዊ ክልላዊ መንግስት የዘለቄታና የአደራ በጎ አድራጎት ድርጅቶችንና የበጎ አድራጎት ተቋማትን ለማቋቋም ስለሚያስፈልግ አነስተኛ የገንዘብ/የንብረት መጠን እና በዋስትና የሚያዝን ገንዘብና ንብረት  ለመወሰን የወጣ መመሪያ	2008 ዓ/ም



በአማራ ብሔራዊ ክልላዊ መንግስት የዘለቄታና የአደራ በጎ አድራጎት ድርጅቶችንና የበጎ አድራጎት ተቋማትን ለማቋቋም ስለሚያስፈልግ አነስተኛ የገንዘብ/የንብረት መጠን እና በዋስትና የሚያዝን ገንዘብና ንብረት  ለመወሰን የወጣ መመሪያ (መመሪያ ቁጥር በአድማ 03/2008 ዓ.ም)

መግቢያ
በማህበር መልክ መደራጀት ሳይኖርባቸው ገንዘባቸውንና ንብረታቸውን በመለገስ ለብቻቸው ወይም በጋራ በመሆን በአደረጃጀቱ ያልተወሳሰበና ቀላል የአስተዳደር ስልትን የሚከተል የበጎ አራጎት ድርጅት ዓይነት በማቋቋም የበጎ አድራጎት ሥራ መሥራት የሚፈልጉ ሰዎችን መደገፍ፣ ማበረታታትና ለሥራቸውም ምቹ ሁኔታዎችን መፍጠር አስፈላጊ ሆኖ በመገኘቱ፤ 

የዘለቄታ በጎ አድራጎት ድርጅት እና የአደራ በጎ አድራጎት ድርጅትን ለማቋቋም መነሻ ገንዘብ ወይም ንብረት መስጠት ሕግ የሚያስገድድ በመሆኑ ይህንኑ አነስተኛ መነሻ የገንዘብ/የንብረት መጠን በሕግ መወሰን አስፈላጊ በመሆኑ፤ 

የበጐ አድራጐት ተቋም ከፈረሰ በኋላ የድርጅቱ ገንዘብና ንብረት ድርጅቱ ያሉበትን ወጪዎችና ዕዳዎች ለመሸፈን በቂ ሆኖ ካልተገኘ ወጪዎቹንና ዕዳዎቹን ለመክፈል የሚያስችል የዋስትና ገንዘብ ወይም ንብረት ድርጅቱ ሲቋቋም የድርጅቱ መሥራች አባላት ማስያዝ ስለሚኖርባቸው ይህንኑ አነስተኛ የዋስትና የገንዘብ መጠን መወሰን አስፈላጊ ሆኖ በመገኘቱ፤   

የአማራ ብሔራዊ ክልላዊ መንግስት አስተዳደርና ፀጥታ ጉዳዮች ቢሮ በአማራ ብሔራዊ ክልላዊ መንግስት የበጐ አድራጐት ድርጅቶችና ማህበራት መመዝገቢያና ማስተዳደሪያ አዋጅ ቁጥር 194/2004 ዓ/ም አንቀጽ 107(2) እና በአማራ ብሔራዊ ክልላዊ መንግስት የበጐ አድራጐት ድርጅቶችና ማህበራት ምዝገባና አስተዳደር መወሰኛ ክልል መስተዳድር ምክር ቤት ደንብ ቁጥር 117/2005 ዓ/ም አንቀጽ 68 በተሰጠው ስልጣን መሠረት ይህንን መመሪያ አውጥቷል፡፡ 



ክፍል አንድ
ጠቅላላ ድንጋጌዎች 
1. አጭር ርዕስ
ይህ መመሪያ “የአማራ ብሔራዊ ክልላዊ መንግስት የዘለቄታና የአደራ በጎ አድራጎት ድርጅቶችንና የበጎ አድራጎት ተቋማትን ለማቋቋም ስለሚያስፈልግ አነስተኛ የገንዘብ/የንብረት መጠን እና በዋስትና የሚያዝን ገንዘብና ንብረት  ለመወሰን የወጣ መመሪያ ቁጥር በአድማ 03/2008 ዓ/ም “ ተብሎ ሊጠቀስ ይችላል፡፡

2. ትርጓሜ 
በዚህ መመሪያ ዉስጥ የቃሉ አገባብ ሌላ ትርጉም የሚያሰጠዉ ካልሆነ በስተቀር፡- 
1. “አዋጅ” ማለት የአማራ ብሔራዊ ክልላዊ መንግስት የበጐ አድራጐት ድርጅቶችና ማህበራትን ለመመዝገብና ለማስተዳደር የወጣው አዋጅ ቁጥር 194/2004 ዓ/ም ነው፡፡
1.  “ደንብ” ማለት የአማራ ብሔራዊ ክልላዊ መንግስት የበጎ አድራጎት ድርጅቶችን እና ማህበራትን ለመመዝገብና ለማስተዳደር የወጣው ደንብ  ቁጥር  117/2005 ዓ/ም ነው፡፡
1. “ቢሮ” ማለት የአማራ ብሔራዊ ክልላዊ መንግስት አስተዳደርና ፀጥታ ጉዳዮች ቢሮ እና በስሩ የበታች የአስተዳደር እርከኖችን ተከትለው የተቋቋሙ የዞን አስተዳደርና ፀጥታ ጉዳይ መምሪያዎች ናቸው፡፡
1. "የዘለቄታ በጐ አድራጐት ድርጅት" ማለት አንድ የተለየ ንብረት በስጦታ ወይም በኑዛዜ ወይም በቢሮው ትዕዛዝ በዘላቂነትና በማይመለስ ሁኔታ ለበጎ አድራገጎት ዓላማ ብቻ የሚውልበት የበጎ አድራጎት ድርጅት ዓይነት ነው፡፡
1. "የበጐ አድራጐት ተቋም" ማለት ቁጥራቸው ቢያንስ ሶስት በሚደርሱ ሰዎች ለበጎ አድራጎት ተግባራት ብቻ የሚቋቋም የበጎ አድራጎት ድርጅት ዓይነት ነው፡፡ 
1. "የአደራ በጐ አድራጐት ድርጅት" ማለት የአደራ በጎ አድራጎት ድርጅቱን በሚያቋቁመው ሰነድ መሰረት አንድ የተለየ ንብረት ለበጎ አድራጎት አላማ ብቻ እንዲውል በአደራ ጠባቂዎች የሚተዳደር የበጎ አድራጎት ድርጅት ዓይነት ነው፡፡ 
1.  በአዋጁና በማስፈጸሚያ ደንቡ ላይ የተቀመጡ ሌሎች ትርጓሜዎች በዚህ መመሪያ ላይም ተፈፃሚ ይሆናሉ፡፡
1. በዚህ መመሪያ ውስጥ በወንድ ፆታ የተገለፀው አነጋገር የሴትንም ፆታ ይጨምራል፡፡ 


3. ዓላማ

የዘለቄታና የአደራ በጎ አድራጎት ድርጅቶችና የበጎ አድራጎት ተቋማትን ለማቋቋም የሚፈልጉ ሰዎች ማሟላት የሚጠበቅባቸውን መስፈርቶች በግልፅ በህግ ለመደንገግ፤

4. የተፈፃሚነት ወሰን 
ይህ መመሪያ ተፈጻሚ የሚሆነዉ በቢሮው ወይም በቢሮዉ ስር በሚገኙ መምሪያዎች ለሚመዘገቡና በአማራ ክልል ዉስጥ ብቻ ለሚሰሩ የዘለቄታና የአደራ በጎ አድራጎት ድርጅቶች እና የበጎ አድራጎት ተቋም ላይ ብቻ ነዉ፡፡

    
ክፍል ሁለት 

   የዘለቄታና የአደራ በጎ አድራጎት ድርጅቶችንና የበጎ አድራጎት ተቋማትን ለማቋቋም ስለሚያስፈልግ አነስተኛ የገንዘብ/የንብረት መጠን እና በዋስትና ስለሚያዘው ገንዘብና ንብረት መጠንና አስፈላጊነት


5. የዘለቄታና የአደራ በጎ አድራጎት ድርጅቶችን ለማቋቋም ስለሚያስፈልገው አነስተኛ የገንዘብ መጠን


7. የዘለቄታ ወይም የአደራ በጐ አድራጐት ድርጅትን ለማቋቋም የሚፈልግ ሰው ቢያንስ ከብር 50,000.00 (ሀምሳ ሺህ ብር) ያላነሰ ገንዘብ ወይም ግምቱ ከዚሁ የገንዘብ መጠን ያላነሰ ንብረት ማስያዝ ይጠበቅበታል፡፡ 
7. በዚሁ አንቀፅ ንዑስ አንቀፅ (1) የተገለጸዉ 	የገንዘብ መጠን ከላይ የተጠቀሱት የበጐ አድራጐት ድርጅቶች በቢሮዉ ህጋዊ እዉቅና አግኝተዉ ወደ ስራ ሲገቡ ለስራ ማስኬጅያነት የሚለቀቅላቸዉ ይሆናል፡፡
7. ንብረቱ በደንቡ አንቀፅ 21(1) በተገለፀው አግባብ ተገምቶ ከብር 50,000.00 (ሀምሳ ሽህ ብር) ማነስ የለበትም፡፡ 


6. የበጐ አድራጐት ተቋምን ለመመስረት የሚያስፈልግ አነስተኛ የዋስትና ገንዘብ መጠን

1. የበጐ አድራጐት ተቋምን ለማቋቋም የሚፈልጉ መሥራቾች የድርጅቱ ሕጋዊ ሰውነት ተጠብቆ እስከሚቆይ ድረስ ኢትዮጵያ ውስጥ በሚገኝ ባንክ በዝግ ሂሳብ የሚቀመጥ ቢያንስ ከብር 500,000.00 (አምስት መቶ ሺህ ብር) የማያንስ ገንዘብ በዋስትና ማስያዝ ይጠበቅባቸዋል፡፡ 
1. የበጐ አድራጐት ተቋምን ለመመስረት በዋስትና የሚያስይዙት ንብረት ከሆነ የንብረቱ ዋጋ በቢሮውና በመሥራቾቹ የጋራ ስምምነት በተመረጠ የንብረት ገማች ባለሙያ ወይም ህጋዊ የንብረት ግመታ በሚያስፈጽሙ መንግስታዊ ተቋማት ወይም በሚመለከታቸው ህጋዊ አካላት በወቅቱ የገበያ ዋጋ በገንዘብ ተተምኖ መቅረብ የሚኖርበት ሲሆን ግምቱም ከብር 500,000.00 (አምስት መቶ ሺህ ብር) ማነስ የለበትም፡፡ 


7. የበጎ አድራጎት ተቋምን ለመመስረት በዋስትና የሚያዘው ገንዘብ/ንብረት አስፈላጊነት


1. የበጐ አድራጐት ተቋሙ ከፈረሰ የድርጅቱ ገንዘብና ንብረት የድርጅቱን ዕዳዎችና ወጪዎች እንዲሁም የድርጅቱን ሀብት ለማጣራት፣ ለማስተላለፍና ለማስወገድ በቂ ሆኖ ካልተገኘ በዚህ መመሪያ በአንቀጽ 6 (1) እና (2) የተመለከተው ገንዘብ ወይም ንብረት ጥቅም ላይ እንዲውል ይደረጋል፡፡ 
1. በዋስትና የተያዘው ገንዘብ ወይም ንብረት በዚህ አንቀጽ ንዑስ አንቀጽ 1 የተመለከቱትን ወጪዎችና ዕዳዎች መሸፈን ካልቻለ የበጎ አድራጎት ተቋሙን ያቋቋሙ ሰዎች እያንዳንዳቸዉ በአዋጁ አንቀጽ 22(1) መሠረት በየግላቸዉ ተጠያቂ ይሆናሉ፡፡ 
1. የበጐ አድራጐት ተቋሙ በሕግ አግባብ ከፈረሰ በኋላ ያለው ገንዘብና ንብረት ያለበትን ወጪና ዕዳ እንዲሁም ንብረቱን ለማጣራት፣ ለማስተላለፍ እና ለማስወገድ የሚወጣውን ወጪ ሙሉ በሙሉ ከሸፈነ በዋስትና የተያዘው ገንዘብ ወይም ንብረት ተመሣሣይ ዓላማ ላለው/ላላቸው የበጐ አድራጐት ድርጅት/ቶች ይተላለፋል፡፡ 

 ክፍል ሦስት
     ልዩ ልዩ ድንጋጌዎች

8. ተፈፃሚነት ስለማይኖራቸው መመሪያዎች 


ከዚህ መመሪያ ጋር የሚቃረን ማንኛውም መመሪያ ወይም ልማዳዊ አሠራር ተፈፃሚነት አይኖረውም፡፡ 

9. መመሪያውን የማሻሻል ስልጣን

 ይህንን መመሪያ እንደአስፈላጊነቱ ቢሮዉ ሊያሻሽለዉ ይችላል።
10. መመሪያው የሚፀናበት ጊዜ 	

ይህ መመሪያ በቢሮ ኃላፊዉ ፀድቆና ተፈርሞ ከወጣበት ቀን ጀምሮ ተፈፃሚ ይሆናል፡፡



                                                   የካቲት 1 ቀን 2008 ዓ/ም

